
   Тунсăх мĕн вăл? Эсĕ, Юрату...

Кăвак куç та йĕрĕлче тута.

Чиперккеçĕм, тата сан яту

Çăлтар евĕр ялтăрать малта.



Кăвак куç самантлăх пăхмасан

Ман çине ачашшăн юратса,

Кун çути сӳнес пекех ялан

Чунăмра тăрать ман туйăнса.



Çавăнпа çав куçăн йăлтăркки

Пăхтăр ман çине вĕçĕмсерех.

Асаматăн çич тĕслĕ пĕкки

Чĕре витĕр курăнтăр пире.



Йĕрĕлче тутун пылаккине

Ир те каç тăрасчĕ тутанса,

Халсăр чунăма вăй кĕртнине

Ĕмĕрлĕх илесчĕ ăнланса.



Çутă çăлтăр евĕрлĕ ятна

Каласассăн, — уçăлтăр тĕнче.

Аллăма тăсассăн сан патна, —

Пуçу вырттăр кăкăрăм çинче.



Тунсăха сирес тесен, савни,

Хĕвел шевлипе яр саламна.

Вара çитĕ эп ĕмĕтленни, —

Уçалса çеç кайĕ самана.



Тунсăх мĕн вăл? Тунсăх — ырату...

Çав ыратăва сирес тесен,

Умра тăтăр аслă юрату,

Тăтăр юнашар вăл кунсерен.

  